
REPUBLIKA E SHQIPËRISË

Komisioni i Mbrojtjes sË konsumatorËve


Vendim

     Nr.  92, datë  05.07.2022
Komisioni i Mbrojtjes së Konsumatorëve me pjesëmarrjen e:

· Znj. Klotilda Neziri
    Kryetar

· Znj. Anairda Arizaj 
    Anëtar

· Z. Gentjan Thoma

    Anëtar

· Znj. Blerta Çani (Drenofci)   Anëtar

në mbledhjen e tij të datës 05.07.2022, vazhdoi shqyrtimin e ankesës së konsumatores I. B. kundrejt Shoqërisë “Albanian Travel and Hospitality Service (ATHS) shpk – Plazhi.com” (më poshtë Shoqëria “ATHS”). Ankesa konsiston në pretendimin për dëm të shkaktuar konsumatorit nga mungesa e informimit dhe keqinformimi i konsumatorit mbi paketën e udhëtimit, për sa i takon rregullave mbi rimbursimin në kushtet e anulimit të paketës për shkak të rezultatit pozitiv të testit PCR.   

vëren se:

Konsumatorja I.B. me anë të Postës Shqiptare, ka paraqitur pranë Komisionit të Mbrojtjes së Konsumatorëve (me poshtë Komisioni), një ankesë kundrejt Shoqërisë “ATHS”. Ankesa u administrua nga Komisioni me nr. prot. (KMK) 70, datë 21.4.2022. 
Konsumatorja I.B. në datën 5 mars 2022, duke marrë shkak nga oferta që paraqiste Shoqëria “ATHS”, në rrjetin social Instagram, ka kontaktuar me këtë shoqëri, dhe ka bërë rezervimin për sa i takon paketës së udhëtimit me itinerar Piza-Firenze-Romë, për periudhën 1-4 prill 2022, me çmim 299 euro për person, për 4 persona. Më tej kontaktet janë mbajtur nëpërmjet rrjetit social WhatsApp. Mbas kërkesës së konsumatores përfaqësuesja e Shoqerisë ATHS i ka njoftuar për nevojën e kryerjes së testit antigen të shpejtë dhe testit PCR për hyrjen në Itali. Gjithashtu, sipas kërkesës së përfaqësueses së Shoqerisë ATHS është bërë parapagimi. Njëri nga pjestarët e grupit prej 4 personave, për të cilët ka bërë rezervim konsumatorja I.B., ka rezultuar pozitiv, dhe meqënëse të katërt personat kanë qenë kontakte të ngushta kanë njoftuar për anulimin e paketës. Konsumatorja ka kërkuar edhe kthimin e pagesave të bëra, por janë bërë me dije se pagesat nuk ktheheshin e nuk rimbursoheshin dhe as paketa nuk mund të shtyhej në një tjetër datë.  
Konsumatorja kërkon dëmshpërblimin e pagesave të kryera tek shoqëria ATHS në vlerën e 1196 euro.

· Lidhur me kompetencën e Komisionit të Mbrojtjes së Konsumatorit

Së pari, Shoqëria “ATHS” është shoqëri aksionare, me NUIS: J61826509U dhe që ushtron veprimtari si Agjensi e Udhëtimeve Turistike, në organizimin e udhëtimeve ose të  pushimeve individuale e kolektive ose ndërmjetësimit për shitjen e produkteve të këtij aktiviteti. Në kuptim të përkufizimit të parashikuar nga neni 3, pika 14 e ligjit nr. 9902, datë 17.04.2008 “Për mbrojtjen e konsumatorëve”, i ndryshuar, subjekti plotëson kërkesat ligjore për t’u klasifikuar si “tregtar”, pasi është subjekt, i cili vepron për qëllime që lidhen me veprimtarinë e tij ekonomike dhe/ose tregtinë. 

Së dyti, çështja objekt shqyrtimi, pasi konsiston në një marrëdhënie midis tregtarit dhe konsumatorëve dhe rrjedhimisht brenda fushës së zbatimit të ligjit “Për mbrojtjen e konsumatorëve”, të ndryshuar dhe në kompetencë të Komisionit të Mbrojtjes së Konsumatorëve.

Së treti, oferta e publikuar nga subjekti tregtar i drejtohet konsumatorëve, është një praktike tregtare, në kuptim të Kreut I “Praktikat e padrejta tregtare”, të Pjesës V “Praktikat e tregtimit”, nenet 13-17 të Ligjit 9902/2008, i ndryshuar.   
15. “Praktikë tregtare” është çdo veprim, përjashtim, mënyrë sjelljeje ose përfaqësim, komunikim tregtar, përfshirë këtu publicitetin dhe tregtimin nga tregtari, që lidhet drejtpërdrejt me promovimin, shitjen apo furnizimin e një malli apo shërbimi te konsumatorët.”
Sa më sipër, Komisioni vlerëson se, praktika tregtare e ndjekur për ofrimin e një pakete udhëtimi nga subjekti “ATHS”, hyn në fushën e zbatimit të ligjit për mbrojtjen e konsumatorëve dhe shqyrtimi i ankesës së lartpërmendur  është në kompetencë të Komisionit të Mbrojtjes së Konsumatorëve.

Bazuar në Vendimin e Këshillit të Ministrave nr.1444, datë 22.10.2008 “Për mënyrën e funksionimit e të pagesës së anëtarëve të Komisionit të Mbrojtjes së Konsumatorit, si dhe përcaktimin e procedurave të vlerësimit të shkeljeve”, pika 3, shkronja (d) parashikon se:

“3. Komisioni ka përgjegjësinë të shqyrtojë shkeljet e ligjit nr.9902, datë 17.4.2008, për:

a) praktikat e padrejta tregtare;”

· Vlerësimi i praktikës tregtare 
Komisioni ka marrë nëpërmjet postës zyrtare ankesën kundrejt Shoqëria “ATHS”, dhe me anë të shkresës me nr. 70/1 Prot. (KMK), datë 21.04.2022, kjo ankesë i është vënë në dispozicion për kompetencë Ministrisë së Turizmit dhe Mjedisit (MTM), si dhe është vënë në dijeni edhe shoqëria ATHS për ankesën e konsumatorit.   
Komisioni në mbledhjen e datës 05.07.2022, konstatoi se Agjencia Kombëtare e Bregdetit , institucion në varësi të MTM dhe e ngarkuar nga MTM për ndjekjen e kësaj ankese, i ka vënë në dispozicion komisionit shkresën me përgjigjen për trajtimin e ankesës së  konsumatores I.B., me nr. 1371 Prot., datë 30.06.2022 dhe administruar nga KMK me nr. 70/2 Prot., datë 04.07.2022. 

Komisioni mori në shqyrtim përgjigjen zyrtare të Agjencisë Kombëtare të Bregdetit, ku sqarohej se, grupi i inspektimit kishte konstatuar mungesën e informimit të konsumatores nga ana e subjektit, mbi rregullat e anulimit dhe rimbursimit të paketës së udhëtimit, si pasojë e mungesës së kontratës me konsumatoren. Gjithashtu ndaj subjektit u morën masa administrative me gjobë për sa i përket shkeljes së konstatuar. 
Në ankesën e konsumatores I.B. kërkohet nga ana e Komisionit dëmshpërblimi i  shumave të paguara. 

Komisioni pasi u njoh me faktet dhe dokumentet e vëna në dispozicion vlerësoi se:
Sikundër përcaktohet në shkresën e lartpërmendur të Agjencisë Kombëtare të Bregdetit, informacioni i dhënë në kuadër të ushtrimit të praktikës tregtare nga subjekti për ofrimin e paketës së udhëtimit, është i mangët, dhe i paqartë, pasi nuk ka njoftuar për kushtet e anulimit të paketës së udhëtimit dhe të rimbursimit të paketës së papërmbushur, sidomos në situatën e ekzistencës së pandemisë Covid 19.  
Për sa me sipër, Ligji nr. 9902, date 17.04.2008 “Për mbrojtjen e konsumatorëve” i ndryshuar, parashikon:
· pikat 1 dhe 2 të nenit 15, citohen: 

“1.
Një praktikë tregtare është çorientuese kur, duke konsideruar të gjitha tiparet dhe rrethanat e saj, si dhe kufizimet e mjeteve të komunikimit, jep të mangët informacionin, që i nevojitet konsumatorit mesatar për të qenë i informuar për të marrë një vendim dhe, në këtë mënyrë, e bën apo ka mundësi ta bëjë konsumatorin mesatar të marrë një vendim, të cilin, në të kundërt, nuk do ta kishte marrë.

2.
Konsiderohet, gjithashtu, informacion i mangët çorientues kur, duke marrë parasysh përmbajtjen e pikës 1 të këtij neni, një tregtar fsheh ose jep informacion në një mënyrë të paqartë, të pakuptueshme, të dykuptimtë ose të parakohshme, ose dështon në identifikimin e qëllimit tregtar të praktikës së tij tregtare, nëse ajo nuk është e dukshme nga konteksti dhe kur në cilindo rast kjo e bën apo ka mundësi ta bëjë konsumatorin mesatar të marrë një vendim, të cilin, në të kundërt, nuk do ta kishte marrë.”
Në këto kushte, Komisioni, në kuptim të shkronjës a), pika 4, e nenit 13 të Ligjit 9902/2008, i ndryshuar, citohet:
“Praktikat tregtare vlerësohen të padrejta, veçanërisht, kur:

a) janë çorientuese, sipas përcaktimit në nenet 14, 15 dhe 17 shkronja “A” të këtij ligji;” 

si dhe të pikës 5 të Nenit 57,  citohet : 

“Kur Komisioni, në shqyrtimin e kundërvajtjes administrative, konstaton shkaktim dëmi, si pasojë e kundërvajtjes administrative, pas përfundimit të shqyrtimit administrativ, vlerëson edhe masën e dëmit dhe me një vendim të veçantë vendos për shpërblimin e dëmit.”  
vlerëson se, praktika tregtare e ndjekur nga subjekti është  e padrejtë dhe si e tillë ka shkaktuar dëm tek konsumatori. 
Për këto arsye:

Komisioni i Mbrojtjes së Konsumatorëve mbështetur ne nenin 13, pika 4; nenin 15 pikat 1 dhe 2; nenin 52, nenin 55 dhe nenin 57, të Ligjit nr. 9902, date 17.04.2008 “Për mbrojtjen e konsumatorëve”, i ndryshuar, si dhe të VKM nr. 1444, datë 22.10.2008 “Për mënyrën e funksionimit e te pagesës se anëtarëve te komisionit te mbrojtjes se konsumatorëve, si dhe përcaktimin e procedurave te vlerësimit te shkeljeve” .

VENDOSI:
1. Shoqëria  "ATHS",  të marrë të gjitha masat për ndreqjen e shkeljes dhe shkeljeve të kësaj natyre, si dhe mos përsëritjen e praktikave të tilla tregtare.
2. Shoqëria  "ATHS",  të marrë të gjitha masat për ndreqjen e shkeljes referuar në piken 1 të ketij vendimi, duke siguruar dëmshpërblimin e konsumatores I.B., në blerjen e paketave të udhëtimit, në shumën e parapaguar prej saj.

3. Shoqëria "ATHS", të sigurojë për konsumatorët informacion të qartë, të plotë, të kuptueshëm, në të gjitha mjetet e komunikimit (televizion, internet, kanal youtube, faqe interneti, rrjete sociale, etj.), në përputhje me përcaktimet e Ligjit nr. 9902, datë 17.04.2008, “Për mbrojtjen e konsumatorëve”, i ndryshuar.
4. Shoqëria "ATHS", të njoftojë Komisionin e Mbrojtjes së Konsumatorëve, për zbatimin e këtij vendimi, brenda 15 ditëve nga marrja e njoftimit të këtij Vendimi. 
5. Publikimin e këtij vendimi në faqen zyrtare të Komisionit të Mbrojtjes së Konsumatorëve.

Kundër Vendimit të Komisionit të Mbrojtjes së Konsumatorëve  keni të drejtë të ankoheni në Gjykatë brenda 30 ditëve nga data e marrjes dijeni për vendimin.
kryetar I KOMISIONIT
Klotilda neziri
